
Sita Lahari

సీతాలహరీ

శ్రియం  లబ్ధుం  నిత్యాం సకలభువనేశైరపి  నుతాం
శ్రితానాం  సంసారామ్బుధితరణనౌతుల్యచరణామ్ ।

శ్రియః  పత్యుః కాన్తాం దశరథసుతత్వం గతవతః
శ్రియం  వన్దే మన్దేతరమహిమమాన్యాం  జనకజామ్ ॥ ౧॥

వరం లబ్ధ్వాఽప్యన్యాదృశమహిమవాగ్గుమ్భనవిధౌ 
విధేర్వాల్మీకిశ్చాప్యపటురభవద్యస్య నవనే ।

జడానాంమూర్ద్ధన్యో  జనని తమిమం తే గుణగణం
హఠాత్తుష్టూషేఽహం  లఘు సఫలయేస్సాహసమిదమ్ ॥౨॥

వినిన్దన్త్విష్టా   మామలముపహసన్తు జ్ఞనివహాః
అవజ్ఞాం  వా కుర్వన్త్వవనితనయే కావ్యరసికాః ।

స్తుతౌ తే నో గర్వాదపి తు జనిసాఫల్యకృతయే
ప్రవృత్తిర్జాతేయం    మమ దురపనోద్యా కథమపి ॥ ౩॥

న విద్యానైపుణ్యం  న చ కుశలతా వాఙ్ముఖవిధౌ
న వా శిల్పజ్ఞానం  భవతి మమ నోయుక్తిపటుతా ।

కథం వా రక్షేయుర్జగతి  ధనినో మాం గుణదృశః
త్వమేవైకా  జాగర్ష్యగతికగతిత్వేన  జనని ॥ ౪॥

శపన్తం ఘ్నన్తం వా తనయమకృతజ్ఞం  నికటగం
న తచ్చిత్రం  మాతా యదవతి సదా వత్సలతయా ।

ఇదం చిత్రం  మన్యే పరమవిముఖం మన్తుభరితం
త్వమాధావన్తీ మామనుపదమవస్యమ్బ యదహో ॥ ౫॥

మనః కామక్రోధాద్యభిభవమహాతఙ్కకలుషం
న తే పాదామ్భోజం క్షణమపి నిషేవ్యం కలయతే ।

సుఖంయోగక్షేమం వహసి ఖలు నిత్యం మమ తథా-

ఽప్యపూర్వోఽయం మార్గో జనని తవ మద్రక్షణవిధౌ  ॥౬॥

త్వదన్యే యే దేవా నిజచరణభక్తైకసదయాః
అపి స్మర్తుం తేషాం న సరతి మనో మే కథమపి ।

అవాగ్గమ్యాం  హింసాం తవ కృతవతీ రాక్షసవధూః
త్వమేకా మే సేవ్యా పవనతనయాద్రక్షితవతీ  ॥ ౭॥

అసాధూనాం దుఃఖం యది నిజకృతం భుఞ్జత  ఇతి
ప్రవాదోఽయం , సన్తః కతి కతి న దృష్టా బహుశుచః ।

దయన్తే సాధూనామపి తు కృతినో నైవమసతాం
నతం తే పాదాబ్జే తదిహ కురు మాం సత్సు జనని ॥౮॥

నియన్తా లోకానాం నిగమవచసాం తత్త్వమపి సః
త్వయాయుక్తో మోదం భవనవనయోస్తే పతిరగాత్ ।

వియోగాత్తే కష్టం  సమభజత వాచామవిషయం
ముదం సాన్నిద్ధ్యం  తే దిశతి తదభావశ్శుచమపి ॥౯॥

అమన్దైరానన్దైర్ధనవిలసితైస్తున్దిలహృదాం    
సమీపే ధన్యానామనృతవిషయైరమ్బ  నవనైః  ।

కృతః కాలక్షేపస్తవ పదయుగం తూజ్ఝితమభూత్
క్షమస్వేదానీం త్వం హృదుపగమితా పాహి దయయా ॥ ౧౦॥

దురన్నైర్దుష్టా   మే దశముఖరిపుప్రేయసి  తనుః
మనః కామక్రోధాదిభిరపి  హతం వాక్చ నృనవైః  ।

ఫలం తస్మాన్న స్యాత్త్రివిధకరణైరమ్బ   కరణైః
సుఖం ప్రాప్తుం  పన్థా మమ తవ వినా దేవి కరుణామ్ ॥ ౧౧॥

కృతాగస్కత్వం మే భవతు న చ కాకాదవరతా
న రక్షఃస్త్రీభ్యో  వా జనని మమ దుష్టత్వమధికమ్  ।

కుతో రక్షాహేతోశ్చిరమధికచిన్తాం కలయసే
వరే దీనానాం మయ్యపి కిర కటాక్షం సకరుణమ్ ॥ ౧౨॥

అనాగస్కం ప్రాప్తం   శరణవదమేకం నిశిచరం
పతిస్తే మన్త్రీన్ద్రైః   కృతవిపులమన్త్రశ్చిరమపాత్  ।

కృతాగస్కం మృత్యోరివ హనుమతో భీతిభరితం
గణం రక్షఃస్త్రీణాం  ధరణితనయే త్వం స్వయమపాః ॥ ౧౩॥

సమస్కార్షీత్కఙ్కం  ప్రభురపి  పతిస్తే తవ కృతే

తతారామ్భోరాశిం సుహృదమపి శాఖామృగమధాత్ ।
అహోమాదృక్షాణాం పరమసులభాఽసి శ్రితవతాం

శిశూనాం సౌలభ్యం భవతి హి సవిత్ర్యా  అనుపమమ్ ॥ ౧౪॥
దధానా సీతేఽబ్జం  కరసరసిజే,కాఞ్చనమయం

వసానా వాసస్త్వం వరమణివిభూషాఙ్కితతనుః ।
దృశం విన్యస్యన్తీ  మయి సకరుణాం సస్మితముఖీ

ప్రియోత్సఙ్గాసీనా   నయనపథగా స్యా మమ కదా ॥ ౧౫॥
తరుత్వం గ్రావత్వం  మృగపతగభావం చ గమితైః

కథఞ్చిజ్జీవైస్తే    కుహచిదుపయోగశ్చ భవతి ।
నరత్వం తత్రాపి  ద్విజనరజనుష్ట్వం  గతవతా

వివేకిత్వాభావాజ్జనని  న మయాఽర్థోఽస్త్యణురపి  ॥ ౧౬॥
కృతం కామాత్ క్రోధాద్ద్రవిణలవలోభాచ్చ   దురితం

మనః కమ్పం ధత్తే నరకగతిముత్ప్రేక్ష్య నియతామ్ ।
న మే ప్రాయశ్చిత్తం  కథయితుమలం శాస్త్రనివహాః

తవాఙ్ఘ్రీ  సేవే తజ్జనని  మునిచిత్తైకసదనౌ  ॥ ౧౭॥
జనిత్వా భూలోకే జనని పరిభోక్తుం స్వదురితం

వియోగాద్బన్ధూనాం  విషసమనిరర్థభ్రమణతః   ।
సదా దారిద్ర్యేణాప్యనిశమనుతప్తాంశ్చ  మనుజాన్

అపాఙ్గైశ్చేత్పశ్యేరమృతసహజే  తే క్షయతి కిమ్ ॥ ౧౮॥
చిరం యుద్ధ్వా  శ్రాన్తోఽప్యథ  చ వినికృత్తచ్ఛదపదో

వమన్ వక్త్రాద్రక్తం    జిగమిషురపి ప్రేతపదవీమ్  ।
జటాయుర్దద్ధ్రేఽసూన్   రఘుతనయయానావధి హి యత్

స ఏష ప్రత్యక్షో  జనని తవ సంస్పర్శమహిమా ॥ ౧౯॥
చలచ్ఛమ్పాతుల్యాం చపలనయనాం చారుగమనాం

దశాస్యో దృష్ట్వా  త్వాం దమితభువనోఽపి స్మరవశః ।
మదాన్మత్వా భోగ్యాం విపదమతులాం మాతరగమత్

తదీయభ్రాతాఽగాత్  సుఖమఖిలమాతేతి కలయన్ ॥౨౦॥
యది ద్రష్టుం   సాక్షాజ్జనని  భవతీం సుస్మితవతీం

అహం ప్రత్యూహీ  స్యామనుపమకృపే దుష్కృతచయైః  ।

అపి స్వప్నే దృశ్యా భవ మకుటకేయూరసుభగా
చిరాదాశామేతాం చినుహి పరిపూర్ణాం  కథమపి ॥౨౧॥

మహాన్ మానోయోమాం నమయతి న కస్యాపి పురతో
న తం నాదాన్తస్థే శ్లథయ  కరవై తే తు వినతీః ।

దయాం యద్యాదద్ధ్యా  ఇతరమథ బుద్ధ్యా  న కలయై
వశస్థే క్షీరోదే జనని గణయేద్గోపమిహ  కః ॥౨౨॥

చతుర్భిః కిం వేదైర్విదితపరమార్థైరపి   భృశం
సమస్తైర్వా  శాస్త్రైస్సదసి  పరవాఙ్ముద్రణచణైః   ।

నిషేవే త్వాం లబ్ధుం  సతతమిహ చాముత్ర చ సుఖం
హనూమన్తం దృష్ట్వా  మమ మతిరియం మాతరుదితా ॥౨౩॥

సకృన్నత్వా మర్త్యో జనని పదపద్మం తవ సుఖీ-

త్యనుక్రోశన్త్యార్యా  విదితనిగమాన్తార్థగతయః  ।
నమామ్యఙ్ఘ్రీ  నిత్యం నతబుధజనే తే యతమనాః

న మే శాన్తం దుఃఖం తదపి వద హేతుం వరగుణే ॥౨౪॥
తవ ప్రారబ్ధం   త్వం హ్యనుభవసి తన్నాశనవిధౌ

న శక్తః కోఽపీతి ప్రతివచనమమ్బార్పయసి  చేత్ ।
భవేద్వ్యర్థా సేవా తవ చరణయోర్మే కిల తదా

యతో మే పాపానాం న చ పరమియత్తా ఫలవతామ్ ॥౨౫॥
విశుద్ధం  విజ్ఞానం  సహజమిహ విప్రాన్వయజుషాం

రణోత్కర్షో రక్షోఽన్తకగృహిణి రాజ్ఞాం  చ సహభూః ।
ద్విజస్సన్ లజ్జేఽహం  భువి కథయితుంమూఢ ఇతి మాం

తమోహన్త్ర్యా  దృష్ట్యా  తరణికులభూషే స్నపయ మామ్ ॥౨౬॥
కటాక్షాస్తే కామాన్ దదతి కరుణాపూరకలితాః

త ఏతే లభ్యాస్స్యుస్సకృదపి పదోస్తే ప్రణమనాత్  ।
ఉపేక్షా చేదత్రాపి  చ న కిమివ కుర్యాస్త్వమనఘే

ఫలం రస్యం వృక్షా అపి దదతి పాదాశ్రయవతే  ॥౨౭॥
మునీన్ దేవాన్ ప్రాజ్ఞానవసి   యది కస్తేన గరిమా

స్వయం తే సమ్ప్రాప్తాస్త్వదవనదశాం  స్వైః  ప్రయతనైః   ।
అమూదృక్షం కఞ్చిద్గతివికలమజ్ఞాతసుకృతం 

స్వయం రక్షిత్వాఽమ్బ ప్రథయ  కరుణాం తే త్రిభువనే  ॥౨౮॥
ప్రచారో యావాన్ మే ప్రతిధనికగేహం  ప్రకలితః

తదర్ధం  తే దివ్యాలయమను సమాధాస్యమిహ చేత్ ।
ప్రసన్నా  త్వం మాతర్నియతమభవిష్యో మమ దృఢం

దశామేతాం నావాప్స్యమపి దయితే దూషణరిపోః ॥౨౯॥
ఖలానాం ధుర్యాయ స్వరదిత విరాధాయ భవతీ

మహామన్తుం కృత్వా మఘవతనయస్తే సుఖమగాత్ ।
అమూదృక్షాం జ్ఞాత్వా  జనని కరుణాం తే నిరుపమాం

మనో మే నో సేవాకరణవిధయేఽన్యం మృగయతే ॥ ౩౦॥
న లభ్యోయోగో మే హ్యవిజితమరుత్త్వాదవనిజే

న చ ద్రవ్యాలాభాజ్జనని   తవ పూజాఽపి సుకరా ।
బ్రవీమి  త్వన్నామాన్యవనితనయే రామదయితే

జగన్మాతర్దేవీత్యవ  సుకృతతోఽస్మాదపి చ మామ్ ॥ ౩౧॥
జగజ్జన్మస్థేమప్రళయకరణేచ్ఛే    జనకజే

జరామృత్యువ్యాధిప్రతిభయభవాన్తాఙ్ఘ్రినమనే   ।
జయఖ్యాతే దానైర్జితసురతరో   జఙ్గమసుధే  ।

జడానామగ్ర్యం  మాం జయ జయ నయన్తీ నిజపదమ్ ॥ ౩౨॥
మనస్తే పాదాబ్జే చరతు మహనీయే మమ సతాం

చరిత్రం  వాఙ్నిత్యం పఠతు తవ రామాయణమపి ।
కరో మే శీర్షే తే సతతమపి పుష్పాఞ్జలికిరః

ప్రసీదేమం  దాతుం వరమపి చ వాల్మీకివినుతే ॥ ౩౩॥
అనన్తాన్ మే మన్తూనఖిలభువనేశో  రఘుపతిః

కథం వా క్షామ్యేదిత్యతిశయితభీతిస్తవ పదౌ ।
శ్రితోఽస్మి  త్వం రక్షిష్యసి నియతమిత్యేవ దృఢ़ధీః

సవిత్ర్యా  వాత్సల్యం పితురధికమమ్బాస్తి హి శిశౌ ॥ ౩౪॥
అశిష్టః  పాపాత్మా న ఖలు దయనీయః కథమపీ-
త్యమూం చేత్ బుద్ధిం  త్వం మదవనవిధౌ దేవి కురుషే ।

అనేకే మాదృక్షా అపి మదవరాస్త్వామధిగతాః
సుఖం సమ్ప్రాప్తా మాం పరమిహ తు మామాతరతిగాః ॥ ౩౫॥

విరాధః స్వః ప్రాపద్విహితపరమాగాః  సురపతే-
స్తనూజో బ్రహ్మాస్త్రాదపి   కిల విభోర్ముక్తిమగమత్ ।

దశాస్యోఽప్యుక్తోఽభూత్ సుత ఇవ హితం వత్సలతయా
తతో నిశ్చేతవ్యాఽస్యమితకరుణేత్యేవ జనని ॥ ౩౬॥

న వైకుణ్ఠం   యాచే న చ విధిపదం నాపి చ దివం
న వా భూపత్వాయ స్పృహయతి మనో మే కథమపి ।

కటాక్షం తే మాతః కలయ కరుణార్ద్రం  మయి పరం
విధత్సే చోపేక్షామిహ చ యది కిం నామ కరవై ॥ ౩౭॥

పిశాచ్యా తృష్ణాఖ్యాం  సమధిగతయా భ్రాన్తమనసా
నిషేవ్యాసేవ్యానప్యహహ జననీం విస్మృతవతా ।

మయా కో వా ధర్మో భవతు ఫలదానాయ రచితో
వినష్టే మూలే కిం భవతి ఫలపుష్పాదిగరిమా ॥ ౩౮॥

అరిం తే హన్తుం త్వామపి సమధిగన్తుం కృతమతౌ
విభౌ సిన్ధుర్నైసర్గికమపి    చలత్వం సమజహాత్ ।

అపి గ్రావాణః  స్వం జనని విజహుర్గౌరవగుణం
గిరాం పారే దూరే జయతి తవ మాహాత్మ్యగరిమా ॥ ౩౯॥

అశుద్ధః  శుద్ధో వా జఠరపరిపూర్తిం విరచయన్
అయాచ్యాన్యాచిత్వా మమ జనని మానం చ గళయన్ ।

అపి స్వప్నే సత్తాం తవ న కలయన్ సన్తతమతన్
వినా తే కారుణ్యం సుఖమిహ పరత్రాపి  కిమియామ్ ॥ ౪౦॥

తరేదమ్భోరాశిం గిరిమపి హరేదేకకరతో
వ్రజేద్దూరే   వ్యోమాధ్వని చ లభతాం గిర్యతిథితామ్ ।

బహూనేకో హన్యాదమితబలయుక్తానపి రిపూన్
సమస్తోఽయం మాతస్తవ చరణదాస్యస్య మహిమా ॥ ౪౧॥

మయి క్రీడాలోలే  మనుకులశుభాదృష్టసరణే
కృతాన్తం విస్మృత్య ప్రచరతి  యథేచ్ఛం హతమతౌ ।

వినా త్వాం క్షేమం మే జనని భువనే చిన్తయతు కః
శిశూన్మాతైవైకా   సుపథి కురుతే ఖల్వపథగాన్ ॥ ౪౨॥

దయన్తే న శ్రోతుం  కతి, కతి నిశమ్యాప్యవచసః
తిరస్కుర్వన్త్యేకే మమ హి విభవో దైన్యవిభవమ్  ।

అతో నిర్విణ్ణోఽహం  జనని తవ పాదాన్తికమగాం
స్వయం జ్ఞాత్వా  దైన్యం  లఘు మమ విదద్ధ్యా  యదుచితమ్ ॥ ౪౩॥

విదిత్వా వాల్మీకిర్విధివినుతపాదే వచనతో
దయాం నిస్సీమాం తే త్వయి పరిగతేనార్థిపదవీమ్  ।

మయా దుఃఖామ్భోధౌ మహితనుభవే లుఠ్యత ఇతి
శ్రుతం  యావన్నాన్యైరవతు  భవతీ తావదిహ మామ్ ॥ ౪౪॥

ప్రబుద్ధ్యేతాతోద్యై    రుచిరతరనాదైః  ప్రతిదినం
ప్రజల్పేద్భృత్యానాం  ధురి చ గిరమాజ్ఞాపనమయీమ్  ।

రథైర్వా  ఘోటైర్వా  గజపరిబృఢైర్వా  బహిరియాత్
య ఆసీత్తే దృష్టేర్జనని   సకృదప్యధ్వని పుమాన్ ॥ ౪౫॥

దరిద్రో వాఽఽఢ్యో వా భవతు భవతాపప్రశమని
త్వదీయాఙ్ఘ్రౌ  నమ్రస్తవ   చరితపీయూషసుహితః ।

య ఆస్తే తస్యాముం కురు సహచరం జానకి జనం
ధనాఢ్యైస్సంవాసాత్సువిదితసుఖం  నాస్తికవరైః  ॥ ౪౬॥

క్షణాల్లోకాన్  సర్వానటితుమతిశక్తం పవనజం
న్యధాస్త్వం దాస్యార్థం  క్షితిపతిసుతా రాజమహిషీ ।

కపీన్ద్రో  రక్షోరాడపి తవ పదాబ్జైకశరణౌ
జనోఽయం శుశ్రూషాం  తవ జనని కాం వా రచయతామ్ ॥ ౪౭॥

పదోర్నత్యా శ్రుత్యా  తవ చ చరితస్యామృతజితో
గుణస్తుత్యా దైన్యం  గతవతి దయాం నైవ  కురుషే ।

హతాఽసి త్వాం ఖాదామ్యలమితి గదిత్వా జనని తే
వధాయోద్యుక్తానాం ప్రథయసి  కృపాం తే నిరుపధిమ్ ॥ ౪౮॥

మనోస్తే మాన్యాఙ్ఘ్రే  తవ జనక ఏవైష  జనకో
బభూవర్షిర్మైత్రావరుణిరుపదేష్టాఽస్య     మునిరాట్ ।

స పుత్రీమారాద్ధ్యాం   జనని జనకస్తే స్మ మనుతే
న జానే మాదృక్షైస్త్వయి కథము భావ్యం కథయ మే ॥ ౪౯॥

ప్రవాళాత్  పుష్పాద్వా తవ పదయుగం కోమళతరం
నిధేహీత్యాఖ్యాతుం మమ మనసి జిహ్రేమి  కఠినే ।

పునశ్చిన్తాఽభూన్మే గిరిశధనురారోపణపణే

న కిం భ్రాన్తాఽసి  త్వం వన ఇతి తతోయామి చ ధృతిమ్ ॥ ౫౦॥
మనః కమ్పం ధత్తే మహితమహిళాజన్మసుభగే

కృతం పాపం స్మృత్వా కృతదురితిశిక్షస్తవ పతిః ।
రహోబ్రూయా  నాథం జనని మమ ముక్తిం ప్రతి  వచః

స నూనం శ్రద్ధాళుస్తవ   వచసి మాయామృగవధాత్ ॥ ౫౧॥
న శబ్దాః  పుష్టార్థా  విలసతి న చాలఙ్కృతిగణః

రసో వా నో కశ్చిజ్జనని  న చమత్కారి చ వచః ।
తథాఽపి శ్రుత్వా  మత్ప్రలపితమిదం స్నిహ్య పరమం

హృదబ్జం  మాతౄణాం వికసతి శిశూనాం హి వచనైః  ॥ ౫౨॥
ఇతి శ్రీవలఙ్గిమాన్   గ్రామాభిజనేన  శాస్త్రరత్నాకర  శ్రీస్వామిశాస్త్రిణాం 
ప్రియాన్తేవాసినా  “కవిమణి, కవితల్లజ ” బిరుదభాజా
పణ్డిత  సుబ్రహ్మణ్యశాస్త్రిణా   ప్రణీతా  సీతాలహరీ సమాప్తా ॥

